BEELD 23-05-2009.

Liberty trots op erkenning wat hy vir sy produkte kry 

Liberty is trots daarop om die eerste wenner van die FIA-toekenning in die werknemervoordele-kategorie te wees.

Mnr. David Price, besturende direkteur van Liberty Corporate, sê dié toekenning is om verskeie redes baie belangrik vir die maatskappy.

“In die eerste plek kom die toekenning van ’n onafhanklike liggaam met ’n streng gedragskode en hoë vlakke van professionaliteit. Dit is belangrik omdat dit onafhanklike tussengangers is wat nie ’n gevestigde belang daarby het om ’n spesifieke maatskappy vir ’n toekenning te benoem nie.

“Dit is ook ’n maatskappy waarvan die lede die waarde van vennootskappe besef om te verseker dat daar in die behoeftes van kliën​te voorsien word.

“Om van die FIA erkenning te ontvang, wys vir ons dat ons ’n onderneming is waarmee onafhanklike makelaars bereid is om saam te werk en dat ons beskou word as ’n leier op die gebied van die verskaffing van oplossings aan korporatiewe kliënte,” sê Price.

“In die tweede plek toon ons toekenning as ’n wenner in die produk-kategorie dat die pogings van ons produkspan om ons produkte en dienste aan die voorpunt van die mark te plaas, suksesvol is en raakgesien word.

“Om wen-produkte te ontwikkel en saam te stel, is ’n proses. 

“Ons fokus nou al geruime tyd ons pogings op die behoeftes van die kliënt. Deur dit te doen, glo ons dat ons ook goeie waarde kan bied aan ons tussengangervennote, wat hulle weer aan ons korporatiewe kliënte kan bied,” sê hy.

Price sê dit is vir sy maatskappy ’n eer om met die FIA saam te werk en om dié toekenning te ontvang.

“Die krag van ons verspreidingsnetwerk was nog altyd een van ons strategiese voordele en ons is dankbaar vir die vertroue wat die FIA se lede met die toekenning in ons stel,” sê hy.

Fokus op FIA-toekennings

Hoë etiese standaarde beloon 

FIA-lede is die room van die oes van finansiële raadgewers.

Die feit dat die meeste onafhanklik is, dra by tot die geloofwaardigheid van die stemme van lede met die jaarlikse FIA-toekennings omdat dié stemme berus op die regstreekse ondervinding wat hulle van elke maatskappy gehad het.

Mnr. Kevin Hinton, hoof van bemarking van Momentum , sê dat dié finansiële raadgewers vir Momentum gestem het – nie net een keer nie, maar vir drie agtereenvolgende jare – is ’n groot eer.

“Dit is ongetwyfeld ’n weerspieëling van die vertroue wat Suid-Afrikaanse finansiële raadgewers in ons het om hulle te voorsien van uitstekende beleggingsprodukte wat werklike waarde het en voorsien in die toenemend veeleisende behoeftes van hul kliënte.

“Die verskillende liggame wat nou saam as FIA bekend staan, het ’n baie belangrike rol gespeel in die instelling en handhawing van hoë etiese standaarde en ’n professionele gedragskode vir sy lede.

“Die FIA-toekennings is ’n verlengstuk van dié hoë standaarde omdat dit ten doel het om te verseker dat lede voortdurend die verskillende maatskappye se aanbiedinge evalueer om seker te maak dat hulle net die beste aan hul kliënte bied. 

“Ons twyfel nie vir ’n oomblik daaraan dat finansiële adviseurs versigtig is wanneer hulle besluit met watter maatskappy hulle moet saamwerk nie, veral in die huidige ekonomiese omstandighede en regulatoriese omgewing, waar langtermyn-volhoubaarheid nie meer vanselfsprekend is nie. 

“By Momentum is ons trots daarop dat ons innoverend en diensgedrewe is. 

“Ons fokus sterk op die finansiële adviseur en ons handelsmerk inspireer.

“Om vir die derde agtereenvolgende jaar dié toekenning te kry, is ’n teken dat ons iets reg doen en dat ons dit op ’n volhoubare manier doen. Die FIA-toekenning bevestig net weer die suksesvolle vennootskap wat Momentum oor die jare met raadgewers opgebou het,” sê hy.

Fokus op FIA-toekennings

FIA-toekennings goed vir mededinging 

Die land se beste versekeringsprodukverskaffers is Donderdagaand aangewys tydens die vereniging vir finansiële tussengangers (FIA) se 2009-toekennings. Met dié jaarlikse toekennings erken FIA en sy lede die produkverskaffers wat uitstaande diens, produkte en gehalte lewer.

In die kategorie vir korttermynversekering het Santam al drie toekennings verower in die persoonlike, kommersiële en korporatiewe kategorieë. Discovery is aangewys as die beste verskaffer van langtermynversekering (risiko-, sowel as lewensversekering), terwyl Momentum aangewys is as die beste beleggingsverskaffer. Liberty is aangewys as die wenner in die nuwe kategorie vir die verskaffing van werknemersvoordele. Discovery is ook aangewys as die voorste verskaffer in die gesondheidsorgkategorie.

“Die FIA-toekennings bied aan tussengangers die geleentheid om hul interaksie met versekeringsverskaffers te beoordeel en dit moedig gesonde mededinging tussen verskaffers aan,” sê Arnold van der Linde, FIA se president. “FIA-lede beoordeel die top-versekeraars wat betref produkgehalte, gehalte van diens en verhoudinge en algehele tevredenheid.”

Die toekenningseremonie is die hoogtepunt van ’n wetenskaplike, onafhanklike proses deur die navorsingshuis Bluestream Consulting. Die toekennings het vanjaar vir die vierde keer plaasgevind. Die metodologie wat gebruik word, word deur eksterne akademici in die velde van navorsing en statistiek hersien. Die navorsing is gegrond op die evaluering van 4 300 versekeringskontrakte.

“Die FIA se jaarlikse navorsingsinisiatief help om riglyne te stel vir statistiek om versekeringsprodukte en -diens te beoordeel,” sê Van der Linde. 

FIA-lede tree op as tussengangers vir meer as 85% van alle korttermynversekering en 40% van finansiële beplanning in Suid-Afrika. Die vereniging verteenwoor- dig duisende finansiëledienste-tussengangers, waarvan meer as 10% by die opname ingesluit is.

Van der Linde sê die toekennings gee erkenning aan die vennootskap tussen tussengangers en versekeringsmaatskappye vir die verskaffing van waardevolle finansiële advies aan hul kliënte.

“Met so baie veranderinge in wetgewing is dit nie altyd maklik vir die finansiële tussenganger om kop bo water te hou nie, maar die diens en ondersteuning van ons diensverskaffers maak dit makliker om dié uitdaging die hoof te bied.

“Soos wat tussengangers van versekeraars verwag om uitstekende produkte en diens te lewer, so moedig FIA sy lede aan om te streef na hoë standaarde van professionaliteit, integriteit en betroubaarheid wanneer hulle met kliënte werk,” sê hy.

Tussengangers bedryf se hekwagte, sê Discovery 

Discovery is trots op die toekennings wat hy in die gesondheid- en risikoversekeringskategorieë van die Vereniging vir Finansiële Tussengangers (FIA) ontvang het.

Of dit nou lewens- of gesondheidsversekering is, Discovery streef daarna om innoverende produkte te skep wat in kliënte se behoeftes voorsien en, deur sy Vitality-program, hulle te help om hul gesondheid te bestuur. 

Vitality maak dit ook vir Discovery moontlik om al sy gesondheid- en lewensversekeringsprodukte te integreer om groter aanpasbaarheid en doeltreffendheid te kan bied. 

Die FIA-toekenning is vir Discovery ’n teken dat hy op die regte pad is met sy benadering.

“Die FIA-toekennings het prestigewaarde en ons voel geëerd om in die geselskap van die ander ​hoëprofiel-wenners te wees. Maar die erkenning wat ons van finansiële tussengangers ontvang het, is vir ons veral betekenisvol vanweë die rol wat hulle in die bedryf speel. 

“Tussengangers is in vele opsigte die bedryf se hekwagte en het ’n 360º-perspektief van die bedryf. Sedert ons 17 jaar gelede tot die mark toegetree het, het ons waarde geheg aan die rol wat hulle speel en hulle probeer ondersteun waar ons kan,” se mnr. Hylton Kallner, bemarkingshoof van Discovery.

“Ons verstaan dat ons bedryf inherent kompleks is, nie net oor die aard van die produkte wat ons lewer nie, maar ook oor die manier waarop ons produkte en dienste mense se lewe raak. 

“Finansiële tussengangers help mense om finansiële produkte te verstaan en om ingeligte besluite te neem om in hul finansiële behoeftes te voorsien, gegrond op wat geskik is vir hul persoonlike behoeftes. 

“In die huidige ekonomiese klimaat is die waarde van goeie advies selfs nog hoër. Ons glo dat die rol van die finansiële adviseur nog nooit so belangrik was as juis nou nie,” se hy.

“Die volgehoue ondersteuning wat ons van onafhanklike finan​siële adviseurs ontvang, het ’n baie belangrike rol gespeel in die leiersposisie wat Discovery Life en Discovery Health in die risiko- en gesondsheidsversekeringbedryf beklee. Ons wou ons prestasie in dié kompetisie laat beoordeel en ons meet teen ons mededingers. Om die goedkeuring van die FIA te ontvang, het vir ons ongelooflik baie beteken.” 

